
[D7v] Ayme ma niepce du vergier;

La damoyselle a affecté

Ung petit chien par amitié

Lequel va querir son amy

Quant il est temps qu’i vienne à luy:

Je vous pry, ne ledictes mie.

La Duchesse

Non feray ge, je vous affie,

Mon cher seigneur, je vous prometz.

Mal il joue de cestuy metz

Qui l’aymoye perfaictement!

Je vous jure mon sacrement

Que se je puis je luy nuiray:

Trestout le cas descouvreray

Avant qu’il soit ung moys passé.

Mon vouloir a oultrepassé

Et ne m’a voulu obeyr;

La niepce au Duc feray trahyr

Se je puis en quelque maniere,

La faulce villaine loudiere

Et desloyalle traisteresse.

Le Duc

Par le filz de Dieu qui ne cesse,

Nous sommes pres de Panthecouste,

Mander il nous fault quoy qu’i couste

Trestous noz amis et parens

